< type="text/css"><!--

A {text-decoration: none}

    --></>
Paj Ntaub 


      Lub caij yog kaum ib moos. Hnub ntawd lub hnub sawv ntxov. Nws cov duab ci twb ziab mus ncu lub ntiaj teb sov tag lawm. Ntawm ib lub vaj paj loj li ib lub nyuam quav tsev nyob tsis deb ntawm ib tug me nyuam hav dej, muaj ob lub cev hluas nkauj nyob ntawm thaj tsam ntawd. Ib tug hluas nkauj sawv hauv plawv daim teb paj, muaj kev lom zem nrog cov paj ib lub dhau ib lub. Ib tug zaum tom ntu teb paj. Nws ua lub ntsej muag luag ntxhi tig mus saib ib tug muv los ntsauv ntawm ib lub paj. Nws saib tus muv los nqus zib yam nws xav kom muaj ib tug tub hluas los tsaws los nrog nws nyob li ntawd thiab. 
     "Paj Ntaub," ib lub suab hluas nkauj hu. 
     "Paj Ntaub," Mim rov hu dua, "los ntawm no. Los saib lub paj nov seb, nws liab thiab ci tau zoo nkauj kawg tiag." 
     Paj Ntaub, muaj hnub nyoog li kaum tsib xyoo. Nws cov plaub hau ntxhee yees dub nciab ntev los txog rau nram nws duav. Paj Ntaub yog ib tug neeg siab ntshuas ntshej muag tshiab khiv. Nws kheev luag thiab zoo nkauj heev. Nws yog ib tug npau suav ntawm cov tub hluas ua tej lawv yuav qi qhov muag pw. Paj Ntaub hnub ntawd nws hnav lub tshov dawb caj npab ntev hos lub ris xiav luv ntev tsis txog ntawm nws hauv caug. 
     Mim siab tsis kheev, cas Paj Ntaub twb tsis tim pob ntseg los nploog los yog tig nws ntsej muag los saib Mim ib muag li. Mim rov tsa taub hau mus pom Paj Ntaub zaum muab nws ob txhais tes los txheem nws lub taub hau saib ntsoov ib qhov chaw tsis nti tsis ntsais muag li nws npau suav nruab hnub tab sis ho rua muag. 
     "Heb, koj txawj npau suav nruab hnub thiab los. Kuv tsis paub tias koj muaj kev kho siab thiab, luag tej me ntxhais zoo nkauj e...," Mim rov hais ib lub suab nrov tsawv dua. 
     Paj Ntaub tso plhuav lub paj thiab txoj kev npau suav tseg. Nws fee kiag los saib Mim, "dab tsi nas cas koj yuav qw nrov ua luaj li na." 
     Mim luag ib suab nrov nrov, "koj xav txog leej twg cas kuv hais lus es koj ho tsis hnov li nas." 
     "Tsis xav txog dab tsi as...," Paj Ntaub ua lub ntsej muag zaim nraim li tias nws tsis xav txog dab tsi, "puag ta koj hais dab tsi rau kuv, Mim" 
     "Tsis xav hais tias koj yuav xav paub thiab. Kuv hais tias leej twg yog tus neeg koj xav na has," Mim ua txuj rov qab hais lo lu qub vim nws los kuj xav paub tias nws tus muj xav dab tsi. 
     "Tsis xav hais tias koj xav paub thiab. Qhia koj qhov rau kuv tso," Paj Ntaub yuam Mim. 
     "Saib lub paj no na Paj Ntaub, saib nws seb zoo nkauj kawg li tiag," Mim hais lus li raug siab; nws ua suab nrov tsawv rau lub paj. 
     Paj Ntaub ua tiag pus nws tus kheej sawv yam tus nkees tsawv thiab taug kev li tsis muaj ib lub sov los ntawm Mim. 
     "Mim koj hais lub paj twg na." 
     Mim luag ntxhi maj mam txhos caug ntawm ib tsob paj ntshuas nplaim. Nws ob lub qhov muag los sawv sib ncag rau ntawm ib lub paj, "nov na, saib seb. Koj puas xav hnia nws nab, nws ntxim hnia kawg." Mim hais lus saib ntsoov ib lub paj. 
     Paj Ntaub sawv ntawm Mim ib sab nrog Mim saib Mim lub paj tsis txuas lus dab tsi ntxiv. 
     "Tej zaum yuav tsum hais rau ib tug tub hluas zoo nraug de nws tuaj rau koj vob," Mim rov txuas ntxiv. 
     Paj Ntaub ntxi ncauj me me, "tsis txhob dag os. Tsis muaj ib tug yuav muaj lub siab los ua tej yam zoo li ntawd." 
     Mim luag twj ywm rau hauv nws nruab siab zoo li nws xav tau dab tsi, "tej zaum xwb, tab sis yog lub paj no nyob txog tag kis," 
     Mim nres ib pliag, "tej zaum yuav muaj xwb. Tus txiv neej ntawd nas kuv paub lawm." 
     Paj Ntaub nploog Mim piav dab neeg rau nws ua rau nws tuaj dab ros, nws luag nrov nrov. 
     Tab txawm tias Paj Ntaub paub tias Mim lam hais lus paj paws rau nws xwb los nws kuj xav kom muaj li ntawd. Nws xav pom ib tug tub hluas zoo nraug nqa ib lub paj tuaj cev rau nws hnub yug yog tag kis. Paj Ntaub tso phluav Mim tseg. Nws tig loo mus ib sab luag ntxhi rau hauv nws nruab siab xav txog tej yam ntxim ntxim hlub rau tag kis. Nws liam xav rov qab quj qees rov rau tus tub hluas nws xav xav dua. Nws yog leej twg ne, Paj Ntaub xav ib leeg yam raug nws siab. Mim saib Paj Ntaub nruj nruj ib pliag. Nws maj mam sawv tau ntseg thiab cev tes los tuav Paj Ntaub xwb pwg. 
     "Heb, tsis yog koj rov qab npau suav dua lawm los. Leej twg na, zaum no nas!" 
     Paj Ntaub tig los saib Mim ib plias thiab maj mam ntxi ncauj luag ntxhi zoo siab twj ywm rau nws tus kheej. 
     "Mim xav mas nws ntxim hlub heev, heb heb," Paj Ntaub hais li nws twb pom tus tub hluas ntawd hauv nws taub hau lawm. 
     Mim saib Paj Ntaub vwm lawm ib pliag, "koj hais dab tsi nas. Leej twg ntxim hlub? Cas kuv tsis nkag siab li." 
     Paj Ntaub paub tias Mim yuav tsis nkag siab vim tus npau suav ntawd yog nws tus, tsis yog Mim tus. 
     "Tsis nkag siab los haj yam zoo, cia lwm hnub kuv mam qhia koj." 
     Tib pliag uas Mim saib Paj Ntaub luag txias to, Paj Ntaub xav tau ib yam dab tsi hauv nws nruab siab tuaj. Paj Ntaub rov ua lub suab nrov dua tuaj. 
     "Heb heb, Mim wb mus tsev os, kuv tsis xav nyob qhov nov lawm." 
     Paj Ntaub hais tas thiab tig nws xub ntiag rau xub kev yuav mus tsev. Mim pom nws tus khub mus ob ruam pem toj los tsis nres. 
     Nws maj nroos hais tias, "tos, Paj Ntaub. Cas koj es yuav vwm tam siv sai ua luaj li." 
     Mim saib los Paj Ntaub tsis tig los. Paj Ntaub maj nroos taug kev tsis tso tseg vim tias hauv Paj Ntaub siab nws twb pom tej yam zoo raug nws siab tshaj saib thiab nyob ntawm thaj paj ntawd lawm. 
     "Cas yuav maj ua luaj li lau," Mim yws daws dom lawv qab. 
     Mim khia caum Paj ntaub qab tsis zoo lub siab tsis xav yuav mus tsev. Ob tug hluas nkauj ob lub suab luag thiab nkawv ob tug duab ntxoov ntxoo ploj ntawm daim teb paj ntawd lawm. Thaum taug kev mus tsev, Paj ntaub tseem xav nruj nraim txog nws plooj siab phooj ywg npau suav. 
     "Ab...nws yog leej twg nev... Kuv puas npau suav pom nws hmo no nev..." 
